
Në vitet e fundit vërehet

një ringjallje e interesit për Frymën e Shenjtë dhe

një nga rezultatet e saj është krijimi i lëvizjes

karizmatike. Karakteristika kryesore e kësaj lëviz-

jeje është se anëtarët e saj pretendojnë se flasin, me

ndihmën e Frymës së Shenjtë, në gjuhë të panjohura.

A është e vërtetë kjo? Kjo është një pyetje e

rëndësishme. Por një pyetje tjetër edhe më e

rëndësishme rreth Frymës së Shenjtë është: «Çfarë

roli luan Fryma e Shenjtë në shpëtimin tonë?»

Fryma e Shenjtë ka pjesë në shpëtimin tonë. Ne

kemi lindur me anë të Frymës (Gjoni 3:5), ne u

shfajësuam me anë të Frymës (1 Korintasve 6:11),

dhe ne jemi shpëtuar me anë të ripërtëritjes së

Frymës (Titit 3:5). Në qoftë se do të shpëtohesh, ti

do të shpëtohesh nëpërmjet Frymës.

Si të shpëton Fryma? Përgjigjja gjendet te libri

i Romakëve 8:14: «Sepse të gjithë ata që udhëhiqen

nga Fryma e Perëndisë janë bij të Perëndisë.» Unë

deklaroj se për t’u shpëtuar me anë të Frymës, ju

duhet të udhëhiqeni prej Saj! Por pyetja vijon: «Në

qoftë se udhëhiqemi nga Fryma për t’u shpëtuar, si

mund të udhëhiqemi nga Fryma e Shenjtë për të

jetuar sot?» Le të përgjigjemi duke pyetur, së pari,

«Si na udhëheq Fryma e Shenjtë» dhe, së dyti, «Për

ku na udhëheq Fryma e Shenjtë?»

SI NA UDHËHEQ
FRYMA E SHENJTË?

Si na udhëheq Fryma e Shenjtë? Egzistojnë së

paku tre mënyra me anë të të cilave Fryma e Shenjtë

na udhëheq:

Me anë të mrekullive?
A na udhëheq Fryma drejt shpëtimit drejt-

përdrejtë dhe me anë të mrekullive? A na flet Fryma

gjatë natës? A na tregon Fryma gjëra të panjohura?

A vizitohen njerëzit nga engjëjt sot? A flet sot

Perëndia me «zë të ulët e të qetë»?

Natyrisht, në të kaluarën Perëndia ka vepruar

me njerëzit në mënyrat e mësipërme. Por, ky fakt

nuk provon se Perëndia vepron në të njëjtën mënyrë

me njerëzit sot. Pse? Sepse Perëndia, në kohë të

ndryshme, ka vepruar me njerëzit në mënyra të

ndryshme. Ai u ka folur njerëzve në periudha të

ndryshme, në rrugë të ndryshme (shiko Hebrenjve

1:1, 2). Akoma edhe më shumë Perëndia nuk përsërit

disa nga gjërat që ka bërë në të kaluarën. Për

shembull, Ai nuk do të përsërisë krijimin e universit,

dërgimin e Birit apo frymëzimin që dha për shkrimin

e Biblës. Pra, pyetja nuk është: «Çfarë ka bërë

Perëndia?», as: «Çfarë mund të bëjë Perëndia?»

Pyetja është: «Çfarë po bën Perëndia sot?»

Meqënëse Bibla na tregon se koha e mrekullive

ka kaluar, ne arrijmë në përfundimin se Perëndia

nuk i udhëheq apo drejton njerëzit sot drejtpërdrejtë

ose me anë të mrekullive. Pse them unë se koha e

mrekullive ka kaluar? Sepse Pali, i frymëzuar nga

Fryma, e tha këtë pothuajse dy mijë vjet më parë!

Pali foli për dhuntitë e dhëna nga Fryma e Shenjtë

te 1 Korintasve 12. Pastaj te 1 Korintasve 13, ai tha

që «kur përsosmëria të vijë», ky sistem i dhuntive

frymore do të shfuqizohet (vargjet 8–10). Unë besoj

se kjo është në të vërtetë ajo që ndodhi. Dhuntitë e

mbinatyrshme të dhëna nëpërmjet Frymës së

Shenjtë, duke përfshirë aftësinë për të folur në

PYETJE: «NËSE FRYMA E SHENJTË
NA UDHËHEQ DREJT
SHPËTIMIT, SI NA UDHËHEQ
PËR TË JETUAR SOT?»

PËRGJIGJE:

PYETJE LIDHUR ME BESIMIN TE PERËNDIA

gjuhë të panjohura, aftësinë për të shëruar dhe të

paturit e njohurive të mbinatyrshme nuk vazhduan

t’u jepeshin më njerëzve. Ato nuk nevojiten më.

Aftësia për të kryer vepra të mbinatyrshme dhe

mrekulli u dha për të vërtetuar se fjalët e thëna nga

apostujt ishin nga Perëndia dhe jo nga ata vetë

(Marku 16:17–20; Hebrenjve 2:2–4) dhe kjo tashmë

është vërtetuar. Nuk është më e nevojshme që ato të

përdoren si provë. Njerëzit nuk shërohen sot ashtu

si shëroheshin në kohët e Testamentit të Ri (shikoni,

për shembull, Veprat 3 dhe krahasojeni atë mrekulli

me të ashtëquajturat mrekulli që kryhen sot).

Pjekuria e kishës, që erdhi si rezultat i përfundimit

të shkrimit të Biblës, shënoi fundin e periudhës për

përdorimin e dhuntive të mbinatyrshme. Meqenëse

dhuntitë e mbinatyrshme nuk përdoren më, atëherë

ne nuk shpresojmë të marrim udhëzime në mënyrë

të mbinatyrshme dhe me anë të mrekullive nga

Fryma e Shenjtë.

Madje, edhe në qoftë se Fryma sot vepron me

njerëzit drejtëpërdrejt dhe me anë të mrekullive,

nuk ka ndonjë provë se Fryma do t’i shpëtojë

njerëzit në këtë mënyrë! Në Testamentin e Ri,

dhuntitë e mbinatyrshme të Frymës zakonisht u

jepeshin atyre që ishin dishepuj të Krishtit dhe jo

atyre që nuk i përkisnin Atij. Madje edhe ata,

apostujt e frymëzuar, nuk ishin gjithmonë të

privilegjuar të merrnin dhunti të tilla. Pali dhe

Barnaba po bënin fjalë nëse ata duhet ta merrnin

Gjon Markun në udhëtimin e tyre të dytë misionar.

Siç duket, Perëndia nuk u tha atyre si të vepronin.

Testamenti i Ri e tregon qartë se kur Perëndia

donte që ungjilli t’i predikohej një individi të

veçantë, Ai gjithmonë dërgonte dikë që të shkonte

dhe t’i predikonte mesazhin e ungjillit atij njeriu. Ai

dërgoi Filipin tek Etiopasi (Veprat 8) dhe Pjetrin te

Korneli (Veprat 10). Ai nuk shpëtoi ndonjë prej

këtyre burrave me anë të dhuntive të drejtëpërdrejta

ose përmes mrekullive, por ata u shpëtuan vetëm

pasi dëgjuan mesazhin e Perëndisë dhe iu bindën

atij.

Në qoftë se dëshironi të shpëtoheni i udhëhequr

nga Fryma e Shenjtë, mos prisni që Fryma t’ju

shfaqet në mënyrë të mbinatyrshme. Por, bëni ashtu

si bëri Korneli: Kërkoni dikë që do t’ju tregojë si të

shpëtoheni (Veprat 11:14).

Duke na ndihmuar që të kuptojmë Biblën?
Ne mund të bëjmë pyetjen e dytë, a na udhëheq

Fryma duke e bërë Fjalën (Biblën) më të qartë dhe

më të kuptueshme? Disa besojnë se, edhe pse nuk

është e nevojshme ndihma në formë të mbinatyrshme

e Frymës për shpëtimin tonë, prapë është e domos-

doshme që Fryma të na qartësojë kuptimin e Fjalës

(Biblës). A është kjo e vërtetë?

Njerëzit duhet të luten që Perëndia t’i ndihmojë

të kuptojnë Biblën kur ata e lexojnë dhe e studiojnë

atë. (Shiko, për shembull, Jakobit 1:5.) Por ne po

flasim për më shumë se kaq. Ne po diskutojmë

ndihmën e drejtpërdrejtë të Frymës, pa të cilën

Bibla nuk mund të kuptohet. Ne po flasim për një

lloj ndihme të tillë që na e qartëson mesazhin e

Biblës në një moment, sa hap e mbyll sytë! A është

kjo lloj ndihme e domosdoshme?

Jo, kjo ndihmë nuk është e domosdoshme, sepse

Fryma e Shenjtë tashmë na ka dhënë një libër të

kuptueshëm! Qëllimi i shkrimit të Biblës ishte që

ajo të mund të lexohej dhe të kuptohej nga të gjithë

njerëzit. Pali tha: «Duke i lexuar këto, ju mund të

kuptoni cila është inteligjenca ime në misterin e

Krishtit» (Efesianëve 3:4). Pali shpresonte që

Efesianët ta kuptonin atë që u kishte shkruar. Ai nuk

mendonte se kishin nevojë për një ndihmë të

mbinatyrshme apo për ndërhyrje hyjnore për të

kuptuar Shkrimet. Në të vërtetë, kur lexojmë Biblën,

edhe pse gjejmë se disa pjesë (jo çdo pjesë dhe jo

shumica e Biblës, shiko 2 Pjetrit 3:15) të cilat janë

të vështira për t’u kuptuar, ne shikojmë se pjesa më

e madhe e Biblës është shumë e lehtë për t’u kuptuar

nga të gjithë njerëzit.

Le të supozojmë se kemi nevojë për një ndërhyrje

të veçantë nga ana e Frymës së Shenjtë për të

kuptuar Biblën. Atëherë duhet të kemi Frymën e

Shenjtë që të interpretojë për ne fjalët e frymëzuara

prej saj, meqënëse Bibla u shkrua nëpërmjet Frymës

vetë (shiko 2 Timoteut 3:16, 17; 2 Pjetrit 1:20, 21).

Pra, ajo që do të nevojitet për shpëtim do të jetë një

mesazh i frymëzuar dy herë! A është e arsyeshme të

besosh se nëse Fryma e Shenjtë frymëzoi të shkruarit

e Biblës në fillim, Ai bëri një punë kaq të dobët sa

duhet të frymëzojë lexuesit e Biblës që ta kuptojnë

atë?

Për kristianët e shekullit të parë nuk ishte e

domosdoshme ndonjë ndihmë e veçantë për të

kuptuar fjalët e apostujve. Njerëzit e kuptuan Pjetrin

shumë mirë, kur ai u tha gjatë ditës së Rrëshajëve që

të pendoheshin dhe të pagëzoheshin (Veprat 2:38).

Problemi nuk është nëse e kuptojmë apo jo mesazhin,

problemi është nëse e pranojmë apo jo mesazhin.

Ky është problemi sot. Mesazhi është i kuptueshëm,

por disa njerëz nuk duan ta pranojnë atë.

Kur njerëzit thonë se po kërkojnë ndihmën e

veçantë të Frymës për të kuptuar Biblën, ata në të

vërtetë nuk janë të interesuar për ta kuptuar atë. Ata

shpresojnë të gjejnë në Bibël diçka që do të

justifikojë çka ata tashmë besojnë! Në fakt, ata

luten: «Perëndi, më ndihmo që të kuptoj në të

njëjtën mënyrë që besoj.»

Si rrjedhim, ju nuk keni nevojë për ndonjë

ndihmë të veçantë nga Fryma e Shenjtë. Por, ajo për

të cilën keni nevojë, është dëshira për të pranuar,

për të besuar dhe për t’iu bindur shkrimeve të qarta

të Biblës.

Me anë të Fjalës së Perëndisë?
Fryma e Shenjtë na udhëheq drejt shpëtimit me

anë të Fjalës së Perëndisë, Biblës dhe jo me anë të

ndihmës së mbinatyrshme apo me një ndërhyrje

hyjnore për të kuptuar Fjalën.

Vëreni premtimin e bërë apostujve: «Dhe kur të

ketë ardhur (Fryma e Shenjtë), ai do ta bindë botën

për mëkat, për drejtësi dhe për gjykim» (Gjoni 16:8,

9). Që të shpëtohemi, duhet të ndërgjegjësohemi

për mëkatet tona, të ndërgjegjësohemi se Perëndia

është i drejtë dhe do të vendosë drejtësi, të

ndërgjegjësohemi se dita e gjykimit është duke u

afruar dhe se Perëndia do të gjykojë secilin për

besimin dhe veprat e tij. Por si i bindte Fryma e

Shenjtë njerëzit për mëkatet e tyre në kohët e

Testamentit të Ri? Te Veprat 2 lexojmë se Pjetri

predikoi se Jezusi është Zot dhe Krisht. Cili ishte

rezultati? Bindje për mëkatin e tyre: «Kur ata i

dëgjuan këto gjëra, u pikëlluan në zemër dhe

pyetën Pjetrin dhe apostujt: “Vëllezër, ç’duhet të

bëjmë?”» (Veprat 2:37). Bindja erdhi me anë të

predikimit të Fjalës së frymëzuar nga Fryma e

Shenjtë! Nuk është e çuditshme kur Pali thotë se

«shpata e Frymës, . . . është fjala e Perëndisë»

(Efesianëve 6:17). Shpirti i udhëheq njerëzit drejt

shpëtimit duke përdorur shpatën e Tij, Fjalën e

Perëndisë, si mjet për t’i disiplinuar, për t’i

ndërgjegjësuar për mëkatet e tyre dhe për t’i

ndihmuar ata të pendohen.

Bibla thotë se në shpëtimin tonë kemi lindur

apo duhet të lindim me anë të ujit dhe Frymës. Pra,

ne kemi lindur me anë të Frymës (Gjoni 3:5, 9). Por

Bibla gjithashtu na mëson se ne jemi rilindur me

anë të Fjalës: Ne jemi «ringjizur jo nga një farë që

prishet, por që nuk prishet, me anë të fjalës së

Perëndisë së gjallë dhe që mbetet përjetë» (1 Pjetrit

1:23).

Akoma më shumë, Bibla thotë se ne jemi

shenjtëruar me anë të Frymës: «. . . u latë, . . . u

shenjtëruat, . . . u shfajësuat në emër të Zotit Jezus

dhe me anë të Frymës së Perëndisë sonë» (1 Korin-

tasve 6:11). Kjo na mëson se ne jemi shenjtëruar me

anë të Fjalës. Jezusi tha: «Shenjtëroji në të vërtetën

tënde; fjala jote është e vërteta» (Gjoni 17:17).

Bibla na mëson se shpëtohemi me anë të Frymës:

«Jo me anë të veprave të drejta që bëjmë, por sipas

mëshirës së Tij, me anë të larjes së rilindjes dhe të

ripërtëritjes së Frymës së Shenjtë» (Titit 3:5). Bibla

gjithashtu thotë se shpëtohemi me anë të Fjalës:

«. . . pranoni me butësi fjalën e mbjellë në ju, e cila

mund të shpëtojë shpirtrat tuaj» (Jakobit 1:21).

Si rrjedhim, ne deklarojmë se Fryma e Shenjtë

na udhëheq drejt shpëtimit me anë të Fjalës! A doni

të shpëtoheni me anë të Frymës së Shenjtë? Atëhere

lejoni Frymën t’ju udhëheqë. Në qoftë se dëshironi

të udhëhiqeni nga Fryma, atëherë duhet të udhë-

hiqeni nga Fjala e cila është e frymëzuar nga Fryma

e Shenjtë.

PËR KU NA UDHËHEQ
FRYMA E SHENJTË?

Për ku na udhëheq Fryma e Shenjtë? Fryma e

Shenjtë ka frymëzuar shkrimin e Fjalës së Perëndisë.

Fryma na udhëheq nëpërmjet kësaj Fjale. Por çfarë

na mëson Fryma e Shenjtë? Për të gjetur përgjigjen,

merre Testamentin e Ri dhe lexoje.

Drejt besimit në Krisht
E para, Fryma ju udhëheq për të besuar në

Krishtin. Jezusi tha se Ngushëlluesi, Fryma e

Shenjtë, do të dëshmojë për Të (Gjoni 15:27) dhe ai

do të përlëvdojë Jezusin (Gjoni 16:14). Ne mësojmë

se Fjala, të cilën Fryma e Shenjtë e frymëzoi

(2 Timoteut 3:16, 17), prodhon besim: «Besimi,

pra, vjen nga dëgjimi dhe dëgjimi vjen nga fjala e

Perëndisë» (Romakëve 10:17). Rezultati i parë i

predikimit të Pjetrit në ditën e Rrëshajëve (shikoni

Veprat 2) ishte besimi. Ai i bindi dëgjuesit e tij se

Jezusi me të vërtetë ishte Krishti. Atëherë këta

besimtarë thanë: «Vëllezër, ç’duhet të bëjmë?»

(Veprat 2:36, 37).

Drejt pranimit të mëkateve tona
E dyta, Fryma e Shenjtë ju udhëheq që të shikoni

mëkatin në jetën tuaj. Ja çfarë ndodhi gjatë ditës së

Rrëshajëve (Veprat 2). Njerëzit, pasi besuan Jezusin,

u «pikëlluan në zemër». Ata e pranuan se ishin

mëkatarë. Ata e kuptuan se ishin fajtorë për

kryqëzimin e Tij, jo të ndonjë mëkatari blasfemues,

por të vetë Birit të Perëndisë, Mesisë. Ata duhet ta

kenë kuptuar se sa shumë ishin të zhytur në mëkat!

Por ata s’janë të vetëm. Ne, gjithashtu, duhet të

kuptojmë se jemi fajtorë për kryqëzimin e Jezusit.

Ai vdiq për mëkatet tona në të njëjtën mënyrë që

vdiq për mëkatet e atyre që ishin të pranishëm gjatë

predikimit të Pjetrit ditën e Rrëshajëve. Ne duhet ta

pranojmë se jemi mëkatarë! Në qoftë se nuk e

pranojmë se jemi mëkatarë, atëherë ne refuzojmë të

pranojmë Fjalën e Perëndisë!

Drejt pendesës
E treta, kur lexoni Testamentin e Ri, shikoni se

si Fryma e Shenjtë ju udhëheq drejt pendesës. Kur

njerëzit besuan dhe pranuan mëkatet e tyre, Pjetri u

bëri thirrje të pendoheshin (Veprat 2:38). Pendesa

vjen nga pranimi i mëkatit. Pendesa është besëlidhja

jonë me Perëndinë për të mos mëkatuar më. Ky

është mesazhi i Perëndisë për gjithë njerëzit sot:

«Perëndia, pra, duke kaluar përmbi kohërat e padijes,

i urdhëron të gjithë njerëzit dhe kudo që të pendohen»

(Veprat 17:30). Meqënëse të gjithë duhet të pendo-

hen, merreni këtë si një mesazh nga vetë Fryma e

Shenjtë për ju: Ju duhet të pendoheni!

Drejt pagëzimit për faljen e mëkateve
Më tej, kur lexoni Testamentin e Ri, ju zbuloni

se Fryma e Shenjtë ju udhëheq drejt pagëzimit (që

do të thotë zhytje në ujë) për faljen e mëkateve.

Zhytja ka qenë gjithmonë e lidhur me Frymën e

Shenjtë. Mbani mend vargun Gjoni 3:5: Jezusi tha

se ne duhet të lindim me anë të ujit dhe Frymës.

«Fryma» me siguri është Fryma e Shenjtë, «uji»

është uji që përdoret për pagëzimin. Pra, të rilindurit

me anë Frymës, duhet të pagëzohen në ujë. Në ditën

e Rrëshajëve, Pjetri predikoi fjalët e dhëna nëpërmjet

Frymës së Shenjtë. Çfarë u tha Pjetri (i frymëzuar

nga Fryma e Shenjtë) dëgjuesve të tij të bënin, me

qëllim që të shpëtoheshin? «Pendohuni . . . dhe

pagëzohuni . . . për faljen e mëkateve tuaja» (Veprat

2:38). Fryma i udhëhoqi njerëzit në ditën e Rrësha-

jëve drejt shpëtimit. Në të njëjtën mënyrë, Fryma

udhëhoqi të tjerët që u bënë kristianë në librin e

Veprave për t’u pagëzuar. Kështu, në çdo rast

konvertimi (kthimi të një jobesimtari në kristian) të

përshkruar me hollësi në librin e Veprave, ne gjejmë

Frymën e Shenjtë që i udhëheq njerëzit drejt

pagëzimit. Në qoftë se Fryma e Shenjtë i udhëhoqi

ata drejt pagëzimit me qëllim që t’i shpëtonin dënimit

për mëkatet e tyre, atëherë Fryma kërkon sot nga ju

të bëni të njëjtën gjë: Pagëzohuni për faljen e

mëkateve!

Drejt hyrjes në Kishën e Krishtit
E pesta, kur lexoni Testamentin e Ri, mësoni se

Fryma e Shenjtë ju udhëheq të hyni në kishën e

Krishtit. Ja çfarë ndodhi pas ngjarjeve në ditën e

Rrëshajëve. Ata që e pranuan mesazhin e Frymës së

Shenjtë u pagëzuan dhe iu «shtuan» atyre që

predikuan atë mesazh (Veprat 2:41). Te Veprat

2:47 lexojmë se Zoti po i shtonte kishës përditë ata

që pagëzoheshin. Nga kjo kohë, kisha filloi të

ekzistojë dhe ata që u pagëzuan iu shtuan asaj. Pali

i referohet kësaj te 1 Korintasve 12:13: «Sepse të

gjithë ne jemi pagëzuar në një Frym të vetëm në një

trup . . .» Trupi është kisha (Efesianëve 1:22, 23).

Çfarë trupi apo kishe është ajo? Është një kishë e

vetme (Efesianëve 4:5). Ajo nuk është e krijuar nga

njeriu, ajo është kisha e Krishtit! (Mateu 16:18).

Kur ju udhëhiqeni nga Fryma në pagëzimin për

faljen e mëkateve, ju gjithashtu udhëhiqeni prej saj

për të hyrë në kishën e Perëndisë. Në kishë, ju keni

edhe më shumë bekime të dhëna nga Fryma dhe

gjithashtu edhe më shumë përgjegjësi ndaj Perëndisë

dhe të tjerëve. Keni përgjegjësinë për të nderuar

Perëndinë dhe për të punuar me besnikëri për

çështjen e Tij gjatë gjithë jetës suaj. Duke qenë

pjesë e kishës, ju mund të ndjeheni të sigurtë se jeni

midis të shpëtuarve dhe, përmes hirit të Perëndisë,

në qoftë se vazhdoni të zbatoni Fjalën e Tij, mund

të ndjeheni të sigurtë për vendin tuaj në qiell.

Në këtë moment dikush mund të kundërshtojë:

«Fryma më udhëhoqi në diçka ndryshe nga ajo që

po thua ti.» Ndoshta ju besoni se Fryma ju udhëhoqi

për të bërë diçka të ndryshme nga mësimet e Biblës

që të shpëtoheni apo që Fryma ju udhëhoqi të hyni

në një trup apo kishë apo grup të ndryshëm fetar.

Ndoshta një lloj fryme ju udhëhoqi në një drejtim

tjetër. Por pyetja është: A ishte Ai Fryma e

Perëndisë? Mbani mend: «Shumë të dashur, mos i

besoni çdo fryme, por i vini në provë frymërat për

të ditur nëse janë nga Perëndia, sepse shumë profetë

të rremë kanë dalë në botë» (1 Gjonit 4:1). Në botë

ka frymë gënjeshtare dhe profetë të rremë.

Si mund të dalloni nëse udhëhiqeni nga profetë

apo mësues të rremë dhe jo nga Fryma e Shenjtë?

Këtë mund ta mësoni duke pyetur nëse ai që ju

udhëhoqi ju mësoi të bëni të njëjtat gjëra që Fryma

u mësoi njerëzve në Testamentin e Ri! Këmbëngul

që, edhe pse mund të mos pranoni ndonjë nga

argumentet e tjerë, të pranoni këtë fakt: Nëse bëni

diçka më pak apo ndryshe nga pesë gjërat e renditura

më lart, atëhere s’është Fryma e Shenjtë që ju

udhëheq!

KONKLUZIONI
A dëshironi të udhëhiqeni nga Fryma? Në qoftë

se Fryma do të ishte këtu në formë njerëzore, do t’ju

tregonte që të mos bënit as më shumë dhe as më pak

nga ajo që Bibla na mëson për këto çështje të

rëndësishme. Mesazhi i Perëndisë nëpërmjet Frymës

së Tij na është dhënë tashmë. A do ta dëgjoni atë

mesazh? A do t’i bindeni atij?

